
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે

દાન દયા કરે ઘણું, લાયક સકલ શુભ ધામ;

ધીરે વીર કવિ ચાતુરી, કરે પરમારથ કામ.  ૧૦

સ્ત્રી સેવે ભલી ભાતશું, ચતુર શિરોમણિ હોય;

સહુ નાયક નાટક વિષે, નહીં સમોવડ કોય.  ૧૧

પ્રતાપવંત પ્રધાન છે, રાજ્યતણો સૌભાર;

અષ્ટાદશ સહુ વર્ણ જે, દક્ષ અને દાતાર.  ૧૨

નગર અતિ રળિયામણું, ઈંદ્ર પુરી નિર્વાણ;

રાજ પંડિત પ્રધાન સૌ, નીતિ સકલના જાણ.  ૧૩

ઘેર ઘેર મંડપ દ્રાક્ષના, વારુ એલચી વન;

પાન ફોફળ લીલા ઘણી, કદલી આમ્રનાં વન.  ૧૪

કમળ ખીલ્યાં સરોવર વિષે, બોલો ચાતક મોર;

વેલ ફૂલી વાડિયો ભલી, શુક મેના ચકોર.  ૧૫

ઘેર ઘેર દદામાં ગડગડે, ઓચ્છવ અધિકો હોય;

વર્ણવ કરીએ કેટલાં, સાચું કહુંછું સોય.  ૧૬

રામરાજ સરીખડું, કોઇને ન ગાજે કોય;

રાજા અને રંકજન, ધર્મ રાજે સૌ સ્હોય.  ૧૭

ભાર અઢાર ફળે સદા, સુખ પામે સહુ લોક;

વ્યાધિ રોગ વ્યાપે નહિ, નહિ સંકટ નહિ શોક.  ૧૮



ચોપાઈ.



એક સમે પોતે રાજન, મહિપતિયે વિચારવું મન:

તેહ સમે ગઈ છે મધરાત, રાય વિચારે હૃદિયા સાથ.  ૧૯

બધા નગરની ચર્ચા જોઊં, મારા મનનો સંદેહ ખોઊં;

અનેક વાત તે કેમ બોલાય, ન્યાય અન્યાય કેવો તોળાય.  ૨૦

સુણી વાત બધી બહુમુખી, જોઉં પ્રજા સુખી કે દુ:ખી;

ચર્ચા જોવા થયો અસવાર, અંગે ધર્યાં સોળ હથીયાર.  ૨૧

વારુ ઘર મંડપ જોઈ વળ્યો, આપ એકલો પંથે પળ્યો;

જોયું ચૌટું ચાવડિ ને ચોક, જોયાં મ્હોલ મેડિને ગોખ.   ૨૨

ગલી કુંચી શેરી ને પોળ, જોઈ દુકાન દોશીની ઓળ;

જોયાં વેપારી કોરાં હાટ, જોઈ દશ દિશાની વાટ.   ૨૩

જોયું નગર પછિ આવ્યો બહાર, દીઠું સરોવર ભરીયું વાર;

તે વેળા એક ધોબી ધૂવે, તે તો રાજા અચરજ જૂવે.  ૨૪

